
Дәрістің жоспары:

1. Жұмыссыздықты анықтау.
2. Жұмыссыздық пайда болу себептері және түрлері.

Жұмыссыздықты анықтау

Сіздер бүгін жұмыссыздық сияқты күрделі мәселемен таныс боласыздар. Жұмыссыздық 
мәселесі барлығына жақын ұғым болғанымен, оның сипаттамасы мен ерекшеліктерін айтып 
кетуіміз керек. Сонымен жұмыссыздық дегеніміз не?

Жұмыссыздық ұғымы қарапайым түсінікте қандай да бір адамның белгілі бір себептерге 
байланысты жұмыссыз болуы дегенді білдіреді. Алайда адамды жұмыссыз деп тану үшін 
ол белгілі бір өлшемдерге жауап беруі керек. Біріншіден, белгілі уақытта табысты жұмысы 
болмаған, екіншіден, белгілі бір уақытта жұмысты белсенді іздеумен айналысқан, үшіншіден, 
белгілі бір уақытта жұмысқа кірісуге дайын болған азаматтарды жұмыссыз деп тануға болады.

Жұмыссыздық – кең мағынасында еңбекке жарамды халықтың белгілі бір себептерге 
байланысты жұмыс істемеуінен немесе жұмыс таба алмауынан туындайтын экономиканың 
күрделі мәселесі.

Адамдардың белгілі бір уақытта жұмыспен қамтылмауы өндіріс тиімділігінің арттырылуы, 
жұмыс күшінің бір бөлігін жұмыстан босатуға мүмкіндік жасайтын немесе оның құрылымына, 
сапасына жаңа талаптар қоятын ғылыми-техникалық прогресстің салдары болуы мүмкін. 
Қазіргі дамыған нарықтық қатынастар жағдайында жұмыссыздық экономикалық дағдарыс 
кезінде артады. Ал нарықтық қатынастар жоқ болған жағдайда жұмыссыздық көбею себебі 
мемлекеттің өндіргіш күштерді орналастырудағы теріс құрылымдық саясаты болуы мүмкін.

Жұмыссыздар саны деген де түсінік бар.
Экономикадағы жұмыссыздар саны – жұмысы жоқ, бірақ ағымдағы қандай да бір еңбекақы 

мөлшеріне жұмыс істеуге дайын және еңбекке жарамды жастағы адамдар саны. 
Үкімет сауалнама жүргізу арқылы еңбек нарығының жағдайын талдап, қорытындылап 

отырады. Сауалнамаға қатысатын әр отбасыдағы әр ересек адамды (16 жастағы және одан 
асқандар) келесі санаттардың біріне жатқызады:

1. Адамның өткен аптаның бір бөлігінде жалақысы төленетін жұмысы болса, онда ол 
жұмыспен қамтылған болып есептеледі.

2. Халықаралық еңбек ұйымының анықтамасына сәйкес келетін адам жұмыссыз болып 
саналады.

3. Осы екі санаттың біріне де сай келмейтін, яғни толық жұмыс күні қолы бос емес 
студенттер, үй шаруасындағы әйелдер, зейнеткерлер жұмыс күші болып саналмайды. Бұл 
санатты басқаша, экономикалық белсенді емес адамдар дейді.

Осы санаттарға байланысты ел халқын екі категорияға бөлуге болады:
Оның біріншісі:

1. Жұмыс күші (экономикалық белсенді адамдар) – жұмыспен қамтылғандар мен жұмыс-
сыздар санының қосындысы:

Жұмыс күші = Жұмыспен қамтылғандар + Жұмыссыздар

Екінші категорияның сипаттамасы мынадай:
2. Экономикалық белсенді емес адамдар – жұмысы жоқ немесе күндізгі бөлімде оқитын, 

толық жұмыс күніне балаға күтім жасайтын және отбасын тәрбиелейтіні себебінен жұмыс 
күшін құрамына кірмейтін азаматтар.

Жұмыс күшіне байланысты жұмыссыздық деңгейін анықтауға болады. Жұмыссыздық 
деңгейі қалай есептеледі?

Жұмыссыздық деңгейі – жұмыссыздар санының жұмыс күшіне қатынасын көрсететін 
көрсеткіш:

Жұмыссыздық деңгейі = (Жұмыссыздар саны / Жұмыс күшін) × 100%

Жұмыссыздық деңгейін халықтың барлық ересек топтары үшін және шектеулі топтар (ер 
адамдар, әйелдер, жастар, т.б.) үшін есептеуге болады.

«Экономикс» оқулығының осы мәселеге қатысты сұрақтарынан жұмыс күші мен 
жұмыссыздық деңгейі туралы мәліметтерді оқуға болады. Сонымен қатар, оқулықта берілген 
кестесінен Еуроодақ елдеріндегі жұмыссыздық деңгейімен танысуға болады.

Жұмыссыздық пайда болу себептері және түрлері

Бұл сұрақта жұмыссыздықтың пайда болу себептері мен түрлері туралы сөз қозғаймыз. 
Жұмыссыздық құбылысы экономикалық теорияның бұрынғы және қазіргі тарихындағы ең 
өткір мәселелердің бірі болып саналады. Экономиканың әртүрлі теориялары жұмыссыздық 
мәселесінің себептері туралы әртүрлі ой-пікірлерін айтады.

Ұзақ уақыт бойы батыс экономикасы жұмыссыздықты еркін құбылыс деп танып келді. 
Жұмыссыздықтың себебі жұмыскерлердің тым аз жалақыға жұмыс істегісі келмейтіндігінен 
туындайды. Олардың осындай жалақыға келіспейтіндігінен жұмыссыздық пайда болады деп 
түсіндірді.

Марксизм теориясы мәжбүрлі жұмыссыздық мәселесін алға тартады. Жұмыссыздықты 
капиталдың жинақталуының нәтижесі деп білді. Жұмыс күшіне деген сұраныс капиталдың 
барлығымен емес, тек еңбек ресурстарын сатып алуға жұмсалған капиталдың мөлшерімен 
ғана анықталады. Капиталдың жинақтала беруіне байланысты капитал-еңбек қатынасы 
артады. Физикалық капиталдың (құрал-жабдықтар, материалдар, шикізаттар) жалпы 
капиталдың құрамындағы өседі, ал адам капиталының үлесі азая береді. К. Маркстің пікірінше, 
еңбек өнімділігінің артуы жұмысшыларды ығыстырады. Бұдан басқа, өндірістің дамуының 
циклдік сипаты жұмысшылардың бірқатар тобын жұмыстан мәжбүрлі түрде босатып отырады, 
дағдарыс пен тоқырау фазаларында жұмыссыздық өседі, ал жандану мен өрлеу фазаларында 
ол азаяды.

Батыстың экономикалық әдебиеттерінде жұмыссыздық мәселесінің мәжбүрлі сипатқа 
ие болатындығын алғаш мойындаған Дж. Кейнс деп айтылады. Бірақ ол жұмыссыздықтың 
бірқатар бөлігінің ерікті түрге ие болатындығын да жоққа шығармаған. Кейнстік теория жұмыс-
сыздықтың пайда болу себебін тұрғындардың тауарларға деген сұранысының жеткіліксіздігінен, 
олардың төлем қабілеттігінің төмен болуынан және жалақы мөлшерлемесінің тым жоғары 
болуынан деп түсіндіреді. Жиынтық сұраныстың жеткіліксіздігі-нен адамдардың жинақтауға 
деген бейімділігі мен инвестициялық белсенділіктері әлсіз болады. 

Неоклассикалық теорияның көрнекті өкілі А. Пигу 1923 жылы жариялаған «Жұмыссыздық 
теориясы» еңбегінде осы мәселенің қыр-сырын басқаша түсіндіре алды, яғни неоклассиктердің 
ойынша, жұмыссыздықтың басты себебі болып жалдамалы жұмыскерлердің өз жұмыс 
орындарын ерікті түрде таңдауы табылады. Жұмысшылар аса жоғары жалақыға ғана жұмыс 
істеуге дайын, сондықтан жұмыс күшіне деген сұраныс төмендейді. 

Монетаризм теориясы болса жұмыссыздықтың пайда болу себебін мемлекеттің ақша-
несие саясатын дұрыс жүргізбеуінен деп дәлелдеуге тырысады. Елдегі ақша массасын және 
оның айналымын дұрыс реттей отырып, өндіріс үдерісін тиімді ұйымдастыруға болады. 

Ағылшын экономисі Томас Мальтустың атымен байланысты мальтузиандық теория жұ-
мыссыздық мәселесінің туындауын елдегі халық санының өсуімен байланыстырады. Халық 
саны әр 25 жылда екі еселеніп отырады, ал оларға қажетті тұтыну заттары олай өсе алмайды, 
сол себепті тұрғындардың бір бөлігіне өмір сүру құралдары жетіспей олар кедейленеді 
және жұмыссыздыққа ұшырайды. Сондай-ақ, халық санының өсуімен қатар, елге сырттан 
имигранттардың келуі де бұл мәселені ушықтырып жіберуі мүмкін деп айтады. 

Сонымен, жұмыссыздықтың пайда болу себептері негізінен кездейсоқ, яғни еркін және 
мәжбүрлі құбылыстардан туындайтын факторларға байланысты орын алады.

Жұмыссыздықтың пайда болу себептеріне байланысты жұмыссыздықтың негізгі түрлерін 
бөліп көрсетуге болады:

Соның бірі – фрикциондық жұмыссыздық. Фрикциондық жұмыссыздық дегеніміз не?
1. Фрикциондық жұмыссыздық – адамның бір жұмыс орнынан кетіп, басқа бір жұмыс 

орнына орналасуына дейінгі уақыт аралығын қамтитын уақытша қысқа мерзімді жұмыс-
сыздық. Жұмыссыздықтың бұл түрі еңбек нарығының жетілмегендігімен, жұмыс орындары 
туралы ақпараттың болмауымен және басқа да техникалық себептерге байланысты 
түсіндіріледі. Фрикциондық жұмыссыздықты басқаша ерікті жұмыссыздық деп атайды. 
Ерікті жұмыссыздық – адамдар жұмыс орны болғанына қарамастан өз еркімен жұмыссыз 
жүруді қалайтын жұмыссыздық түрі. Сонымен қатар, фрикциондық жұмыссыздықтың 
маусымдық және жасырын деген түрлері де болады. Жасырын жұмыссыздық – өндірісте 
артық жұмыскерлердің орын алуымен сипатталатын жұмыссыздықтың бір түрі. Көбінесе, 
бұл ауыл шаруашылығына, өнеркәсіп салаларына және мемлекеттік қызметке тән құбылыс 
болып табылады. Маусымдық жұмыссыздық – жыл мерзімдеріне байланысты экономиканың 
кейбір салаларында өндіріс көлемінің өзгеруінен болатын жұмыссыздықтың түрі. Мәселен, 
құрылыс саласының кейбір түрлері жұмысбастылықты жылдың белгілі бір мерзімдерінде ғана 
қамтамасыз ете алады. Фрикциондық жұмыссыздық кезінде жұмыссыз қалған азаматтар 
жұмыс тапқан жағдайда өздерінің біліктілігін және кәсіби деңгейін еш жоғалтпай жұмысқа 
кірісіп кете алады. Олай болса, жұмыссыздықтың бұл түрі қоғам үшін аса ауыр емес.

2. Құрылымдық жұмыссыздық – сұраныстың құрылымында және өндірістің техноло-
гиясында болған өзгерістерден туындайтын ұзақ мерзімді мәжбүрлі жұмыссыздық. Жұмыс-
сыздықтың бұл түрі қандай да бір материалдық ресурстың жетіспеуінен, адамның жас-
жыныстық, ұлттық, біліктіліктік және басқа да жеке ерекшеліктеріне байланысты орын алады. 
Мұндай жағдайда еңбек бөлінісінің жылдам өзгеруіне байланысты ұсыныстың құрылымы 
еңбекке деген сұраныстың құрылымына сәйкес келмей қалуы мүмкін. Экономика дамыған 
сайын кейбір мамандықтарға сұраныс азаяды, ол ескіреді, ал оның орнына қоғам талабына 
сай жаңа маман иелеріне сұраныс арта түседі. Құрылымдық жұмыссыздықтың ерекше 
түріне технологиялық жұмыссыздықты жатқызсақ болады. Технологиялық жұмыссыздық – 
адамдардың еңбек күшін машинамен алмастыру нәтижесінде пайда болатын жұмыссыздық. 
Құрылымдық жұмыссыздық кезінде жұмыссыз қалған адамдар өндіріс барысында жаңа 
технологиялық әдіске сай келмей қалады. Адамдар технологияның жаңа жетістіктерін меңгеру 
үшін оқу және және қайта оқу курстарынан өтуіне тура келеді. Бұл үдеріс 6 айға дейін созылуы 
мүмкін. Оқыту және қайта оқыту курстарын өткізу үшін мемлекет бюджеттен ақша бөледі. Олай 
болса, жұмыссыздықтың бұл түрі фрикциондық жұмыссыздыққа қарағанда аса күрделі және 
шығындық сипатқа ие болады.

Жұмыссыздықтың тағы бір күрделі түрі бар.
3. Циклдік жұмыссыздық – өндірістің кезеңдік құлдырауынан туындайтын жаппай 

жұмыссыздық. Жұмыссыздықтың бұл түрі ЖІӨ-ң үнемі ауытқып отыруымен байланысты. 
Дағдарыс кезеңдерінде жұмысбастылық деңгейі төмендейді, барлық маман иелері жұмыстан 
мәжбүрлі түрде қысқартылады, ал өрлеу кезеңдерінде жұмысбастылық деңгейі ұлғаяды. 
Циклдік жұмыссыздық экономиканың циклдік ауытқуларынан туындайды және ол мәжбүрлі 
болып табылады. Мәжбүрлі жұмыссыздық – экономикадағы циклдік ауытқуларға байланысты 
адамдардың нарықтағы бар жалақы мөлшерінде жұмыс істегісі келетін, бірақ жұмыс таба 
алмай жүрген еріксіз жұмыссыздық түрі. Мәжбүрлі жұмыссыздық мемлекеттік реттеуді талап 
етеді.

Негізінен, ғалым-экономистердің зерттеуі бойынша, тәжірибе жүзінде жұмыссыздықтың 
жетпіске жуық түрі болады.

Еркін құбылыс ретінде саналатын жұмыссыздықтың фрикциондық және құрылымдық 
деген түрлерін жұмыссыздықтың табиғи көрсеткіші деп атайды. Жоғарыда көрсетілген 
формулада нақты жұмыссыздық деңгейі жұмыссыздықтың табиғи деңгейінен ауытқыса, 
онда жұмыссыздықтың циклдік деңгейі пайда болады. Экономикалық жандану кезінде де 
жұмыссыздықтың деңгейі ешқашан нөлге түспейді. Жұмыссыздықтың табиғи көрсеткіші 
экономикада белгілі бір уақытта жұмыссыз қалғандар мен тура сол уақытта жұмыс тапқандар 
деп қарастырылады. Жұмыссыздық құбылысы өзгермелі үдеріс ретінде көрінгендіктен, 
адамдар жұмысынан айырылып жатады және жұмыс іздеп, жұмыс тауып жатады. Жұмыс-
сыздықтың табиғи көрсеткіші қалай есептеледі?

Жұмыссыздықтың табиғи көрсеткіші жұмыстан айырылу жылдамдығын жұмыс табу 
жылдамдығы мен жұмыстан айырылу жылдамдығының қосындысына бөлу жылдамдығымен 
анықталады:

Жұмыссыздықтың табиғи көрсеткіші = Жұмыстан айырылу жылдамдығы / (Жұмыстан 
айырылу жылдамдығы + Жұмыс табу жылдамдығы) × 100%

Жұмыссыздықтың табиғи деңгейін басқаша толық жұмысбастылық деп атайды немесе бұл 
екі ұғым бір-біріне пара-пар. Егер еңбек нарығында жұмыс күшіне деген сұраныс жұмыс күшін 
ұсынысына тең болса, онда толық жұмысбастылық орнайды және циклдік жұмыссыздық 
нөлге тең болады. Олай болса, жұмыссыздықтың нақты деңгейі жұмыссыздықтың табиғи 
деңгейіне тең болса, онда циклдік жұмыссыздық болмайды және экономика бірқалыпты 
дамиды. Алайда толық жұмысбастылық ұғымы жұмыс күшінің барлығы толығымен жүз пайыз 
жұмыспен қамтамасыз етіледі дегенді білдірмейді. Американ экономистері Милтон Фридмен 
мен Эдмунд Фелпстің айтуынша, экономиканы өркендету үшін жұмыс күшінің резерві болуы 
тиіс, яғни ол резерв өздігінен қамтылған ретінде көрінеді және оның пайызы 4,5-6,5% шамасында 
болады. Жұмыс күшінің осы шамасы экономикалық белсенділікті көтеруге жағдай жасайды. 
Жұмыссыздықтың табиғи көрсеткіші кезінде инфляцияның да қарқыны бірқалыпты болады 
немесе осы ғалымдардың пікірінше, жұмыссыздықтың осы деңгейі инфляцияның қарқынын 
үдетпейтін шама болып табылады. Сондықтан да мемлекеттің жүргізіп отырған саясаты 
арқылы жұмыссыздықтың циклдік деңгейінен құтылуға болады, ал жұмыссыздықтың табиғи 
деңгейі экономикада әрқашанда сақталады және ол экономиканы дамыту үшін қажет.

Тәжірибе жүзінде, жұмыссыздық мәселесінің күрделілігін дұрыс бағалай отырып, 
жұмыссыздыққа қатысты қысқа мерзімді және ұзақ мерзімді сұрақтарды қарастырып 
алу қажет. Өйткені қысқа мерзімдегіден гөрі ұзаққа созылатын жұмыссыздық аса күрделі 
мәселеге айнала береді және одан болатын әлеуметтік-экономикалық зардаптары өсе береді. 

Сонымен, бұл дәрісте еңбек нарығының негізгі категорияларын, санаттары мен өлшемдерін, 
жұмыссыздық мәселесінің қалай анықталатынын, жұмыссыздық көрсеткіштерінің өлшенуін, 
жұмыссыздықтың біршама себептерін, оның түрлерін, сондай-ақ, табиғи жұмыссыздық көр-
сеткішін де қарастырдық.

Түйін

1. Экономикалық белсенді адамдар немесе жұмыс күші – адамның еңбекке деген қабі-
леттілігі; адамдардың игіліктерді өндіру үрдісіндегі физикалық және ой қабілеттіліктерінің 
жиынтығы; елдегі жұмыскерлердің жалпы саны; жұмыспен қамтылған мен жұмыспен 
қамтылмаған (жұмыссыздар) халықтың бір бөлігі. Экономикалық белсенді емес адамдар – 
жұмысы жоқ немесе күндізгі бөлімде оқитын, толық жұмыс күніне балаға күтім жасайтын 
және отбасын тәрбиелейтіні себебінен жұмыс күшін құрамына кірмейтін азаматтар.

2. Жұмыссыздық – еңбек ұсынысының еңбекке деген сұраныстан артып кетуі; еңбекке 
жарамды халықтың жұмыс таба алмауы немесе жұмыспен қамтылмауы. Еңбек нарығында тепе-
теңдік орын алғанда экономикада толық жұмысбастылық қалыптасады. Жұмыссыздықтың 
фрикциондық, құрылым-дық және циклдік деген негізгі үш түрі болады. 

3. Жұмыссыздықтың табиғи деңгейі – әлеуетті ЖІӨ-ге сәйкес келетін толық жұмысбастылық 
кезіндегі жұмыссыздық деңгейі. Жұмыссыздықтың табиғи (теңгерімді) деңгейі фрикицондық 
және құрылымдық жұмыссыздық деңгейлерінің қосындысына тең. Толық жұмысбастылық 
– жұмыс күшінің жалпы санында 5,5% және 6,5% мөлшерінде жұмыспен қамтылмағандардың 
үлесін сақтап тұру, яғни бұл жағдай тек циклдік жұмыссыздық болмағанда ғана орын алады. 
Бұл көрсеткіштер әр елде әртүрлі болуы мүмкін, бірақ толық жұмысбастылықты жұмыс күшінің 
100% жұмыс істеуі деп айтуға болмайды.

Шолу сұрақтары:

1. Еңбек нарығының көрсеткіштері қандай?
2. Адамды жұмыссыз деп санаудың өлшемдері қандай?
3. Жұмыссыздық деңгейін қалай анықтауға болады?
4. Жұмыссыздықтың қандай түрлері бар?
5. Жұмыссыздықтың пайда болу себептері қандай?
6. Жұмыссыздықтың табиғи көрсеткіші нені білдіреді?
7. Жұмыссыздық мәселесінің қоғамға тигізетін зардаптары қандай?

